
स्त्रीणां विलासो वाग्युद्धं प्रधानं करुणो रसः ।

नायकाः प्राकृता मर्त्याः संध्यङ्काङ्गादि भाणवत् ॥







इत्यङ्कः




	

ईहामृगे मिश्रवृत्तं चतुरङ्कं त्रिसंधिकम् ।

मर्त्यदिव्यौ च नियमान्नायकप्रतिनायकौ ॥

दिव्यस्त्रियमनिच्छन्तीं हर्तुकामौ समुद्धतौ ।

प्रख्यातौ कामुकावन्त्यो विपर्यासादयुक्तकृत् ॥

अवधं युद्धमन्योन्यं व्याजाद्युद्धनिवारणम् ।

शृङ्गाराभास एवास्मिन्नन्यनाटकवन्मतम् ॥







इतीहामृगः ।




	

नाटिकां च प्रकरणीं रूपकं केचिदूचिरे ।

नाटिकायां ख्यातवृत्तं भारती वृत्तिरिष्यते ॥

स्त्रीबाहुल्यं तथाङ्कास्तु चत्वारो नायिका पुनः ।

सा दिव्यमर्त्यान्यतरा सदान्तःपुरवासिनी ॥

मुग्धा देवी वशगता तादृक्सुन्दररूपिणी ।

नायकस्तु प्रवर्तेत तद्देवीत्रासशङ्कितः ॥

सा तु देवी प्रगल्भा च गम्भीरा मानिनी तथा ।

तदानुकूल्यादन्ते च तयोरेकत्र संगमः ॥

सा नायिका तु वचसा नानुरागं प्रकाशयेत् ।

कैशिक्यङ्गानि चत्वारि शेषं नाटकवन्मतम् ॥







इति नाटिका ।




	

अथ प्रकरणिकायां तु वस्तु स्यात्कविकल्पितम् ।

नायिकाङ्कादि सर्वं तु नाटिकायां यथा तथा ॥







इति प्रकरणिका ।




	

एवं निरूपितं साङ्गं दशरूपकलक्षणम् ।

प्राचामाधुनिकानां च मतान्यालोच्य शक्तितः ॥

